
ধরিব না অস্ত্র আর দেব বিপরীতে।'

আপনার নাশ হেতু নিশ্চেষ্ট হইয়া

ভ্রমিতে লাগিলা বীর রণভূমে। কালী

বধিলা তাঁহারে তবে, বক্ষে হানি শেল;

পাইলে নরম মাটী হানে যথা শৃঙ্গ,

বৃষবর।” নীরবিল দীর্ঘশ্বাসে দূত।

শেল বিদ্ধ মনে শুম্ভ কহিলা নিশুম্ভে!—

"দেখ ভাই, মহামায়া পাতি মায়াজাল

দেবগণে লয়ে, দৈত্য কুলের প্রদীপ

বধিয়াছে চণ্ডমুণ্ডে অন্যায় সমরে।

ধৈর্য্যে নিবারিতে নারি ক্রোধের উচ্ছ্বাস;

ধরিতে না থামে কর, করবারোৎসরু

প্রতিবিধানিতে এর। ক্ষান্ত আমি রণে

তোমাদের কথামতে। (রক্তবীজ পানে

চাহি কহে) উঠ উঠ রক্তবীজ, তোমা

বরিলাম আমি, ভাই নিশুম্ভের সহ,

দৈত্য সেনাপতি পদে; রাখ কুল মান,

ছিন্ন করি দেব কুল বক্ষ রক্ষ আর।”

নীরবি চাহিলা বীর দোহাকার পানে।

"বৃথা গর্ব্ব করি রণে না যাব ভূপাল,

(কহিলা সে রক্তবীজ উঠি দাঁড়াইয়া;)

কার্য্যেতে প্রকাশ হবে বীরত্ব যেমন।”

